
Moksha Gita

మోక్షగీతా

౧ సత్యశోధనమ్
Chapter I THE SEARCH FOR TRUTH

శిష్య ఉవాచ ।
భగవన్ కరుణాసిన్ధో నమామి త్వామహం గురో ।
త్వమేవార్హసి  మే దుఃఖం భేత్తుం ధ్వాన్తం యథా రవిః ॥ ౧॥
సంసారసాగరే ఘోరే పతనాన్నష్టచేతనమ్  ।
తాపత్రయేణ  నిర్దగ్ధం   సన్త్రాయస్వ  చ మాం ప్రభో  ।
యథా సన్తరణీయోఽయం భవాబ్ధిః  శాధి మాం తథా ॥ ౨॥
గురురువాచ ।
మా భైషీర్వత్స  తే నాస్తి తత్త్వతో మరణం ధ్రువమ్  ।
ఉపాయశ్చాస్తి సంసారసాగరోత్తరణే తథా ॥ ౩॥
అమృతత్వస్య సమ్ప్రాప్తౌ పరమానన్దభోజనే  ।
అతస్త్వాముపదేక్ష్యామి బ్రహ్మవిద్యామిమాం  శ‍ృణు ॥ ౪॥
ఇతి ప్రథమోఽధ్యాయః  సమ్పూర్ణః  ।

౨ బ్రహ్మస్వరూపమ్
Chapter II The Nature of Brahman

గురురువాచ ।
అనాద్యన్తాయ శాన్తాయ శుద్ధాయాఽఽత్మప్రకాశినే   ।
ఆద్యాచార్యాయ నిర్ధూతకల్మషాయావికారిణే  ॥ ౧॥
అదేశకాలకామాయ సచ్చిదానన్దరూపిణే  ।
అఖణ్డశాశ్వతశ్రేష్ఠనిర్గుణబ్రహ్మణే      నమః ॥ ౨॥
ప్రాణేన్ద్రియమనోదేహజగతామాశ్రయో    హియత్ ।

1



మోక్షగీతా

వేదయోనిస్తథా సర్వవ్యాపకం సర్వహృద్గృహమ్  ॥ ౩॥
అవర్ణరసగన్ధం   చ నామరూపవివర్జితమ్  ।
తత్తత్త్వం  పరమం కిఞ్చిత్సాధు శశ్వత్ప్రకాశతే ॥ ౪॥
అనశ్వరమజం భీతిక్షయసఞ్చారవర్జితమ్  ।
అనిర్వాచ్యం పరం తత్త్వమప్రమేయం  చ కిఞ్చన ।
పురాణమద్వితీయం యత్తజ్జాగార్యేవ  నాపరమ్ ॥ ౫॥
యన్న హస్వం న వా దీర్ఘం  నాపీయత్తావదేవ నో ।
న కృష్ణం  నాపి వా శుక్లం  న స్థూలం  నాపి వా కృశమ్ ।
న సాధు వా చాసాధు తద్బ్రహ్మేతి విబుధ్యతామ్ ॥ ౬॥
యన్న సూక్ష్మం న వా సాన్ద్రం  యస్య జాతిర్న నామ వా ।
విదేహమమరం యచ్చానవాఙ్మనసగోచరమ్ ।
యచ్చ నైతి  విపర్యాసం తద్బ్రహ్మేతి విబుధ్యతామ్ ॥ ౭॥
స్థూలసూక్ష్మశరీరాభ్యాం  తథా కారణవిగ్రహాత్  ।
భిన్నం హ్రహ్మ  సదా ముక్తం గతికర్మవివర్జితమ్  ॥ ౮॥
అనిర్వాచ్యం ఖలు బ్రహ్మ  యతో నిర్వచనం విదుః ।
నిరాకరణమస్యైవ  నిషేధాలిర్న నేత్యతః ॥ ౯॥
సమర్థం  కేవలం తస్య బ్రహ్మణో  హి నిరూపణమ్ ।
శ్రుతిశీర్షమిమం   మార్గం  హేతోరస్మాత్సమశ్నుతే ॥ ౧౦॥
ఇతి ద్వితీయోఽధ్యాయః సమ్పూర్ణః  ।

౩ మాయాస్వరూపమ్
Chapter III The Nature of Maya

గురురువాచ ।
మాయాం నామేశ్వరస్యాహురుపాధిం బ్రహ్మణస్తు  సా ।
స్వకీయేన విభర్త్యద్ధా లీలామాశ్చర్యకారిణీ ॥ ౧॥
సేయం మాయాఽసతీ నైవ  యతో నః ప్రతిభాసతే  ।
సతీయం నాపి యజ్జ్ఞానోదయే  నశ్యతి సత్వరమ్ ॥ ౨॥
ఏవం మాయాహి తచ్ఛబ్దవాచ్యా  నైవ  ప్రకీర్త్యతే   ।

సైషాఽనిర్వచనీయం  హి భానం కిఞ్చన కథ్యతే ॥ ౩॥
సామాయా వర్ణనాతీతా  సదసద్భ్యాం విలక్షణా ।
అనిర్వాచ్యోచ్యతే నూనమనాదిర్భావరూపయోః ॥ ౪॥
అనాదిరపి సాన్తేయమృషేరేవాత్మవేదినః ।
శుద్ధసత్త్వస్వరూపాం   తాం మాయామాహుర్మనీషిణః ॥ ౫॥
మాయాం విజిత్య యో మర్త్య ఆత్మజ్ఞానం  తు విన్దతే  ।
స ఏవ ప్రభవేత్తస్యా  జ్ఞాతుముత్థానసంలయౌ   ॥ ౬॥
విషయా పఞ్చ భూతాని తన్మాత్రాణ్యవధారయ  ।
ఉత్పాదీనీతి మాయాయా వికారా వేతి తత్త్వతః ॥ ౭॥
ధూమేన మనుజైః  సత్తా యథాగ్నేరనుమీయతే ।
తథా సత్తా చ మాయాయాస్తన్నానావ్యక్తిభిర్నను  ॥ ౮॥
మాయామనోమయీప్రోక్తా  యా సృజత్యసకృద్భ్రమాన్ ।
నానారూపాంశ్చ సర్వత్ర సర్వం వ్యాప్నోతి నిశ్చితమ్ ॥ ౯॥
యదా తే నిహతం చిత్తం సవిచారవివేచనైః  ।
తదాప్రభృతి  మాయాత్వాం పీడయత్యేవ నో దృఢమ్ ॥ ౧౦॥
విషయాన్ భోక్తుకామం తన్మాయాబీజం స్మృతం మనః ।
అతో మనో నిహన్తవ్యం తత్ప్రణాశాయ సువ్రతః  ।
అధిగత్య పరాం శాన్తిం బ్రహ్మజ్ఞానం   తదైష్యసి  ॥ ౧౧॥
ఇతి తృతీయోఽధ్యాయః సమ్పూర్ణః  ।

౪ అవిద్యాస్వరూపమ్
Chapter IV The Nature of Avidya

గురురువాచ ।
అవిద్యా మలినం సత్త్వం జీవాత్మోపాధిరుచ్యతే ।
తస్య కారణమూర్తిః సా కోశశ్చానన్దతున్దిలః   ॥ ౧॥
అవిద్యా స్యాదసద్బోధో యేన జీవోఽవగచ్ఛతి ।
అజ్ఞో బుద్ధిం  తనుం శుద్ధాం  సుఖయోనిం చ శాశ్వతీమ్ ॥ ౨॥
స్వేచ్ఛయా చ యథా రాజా నాటకే భిక్షభూమికామ్ ।

mokShagItA.pdf 3



మోక్షగీతా

ఆధత్తే సచ్చిదానన్దబ్రహ్మాయం   జీవభూమికామ్ ।
జగన్నాటకరఙ్గేఽస్మింస్తథా   లీలాకుతూహలాత్ ॥ ౩॥
పాణ్డురం  పురుషో వస్తు కామలాపీడితో యథా ।
పీతం పశ్యత్యవిద్యాతస్తథాఽఽత్మానం స విగ్రహమ్  ॥ ౪॥
ఆత్మబోధోద్గమే  తాత సైవాఽవిద్యా  వినశ్యతి ।
అతోఽవిద్యా వినాశో హి బ్రహ్మాస్పదముదీర్యతే  ॥ ౫॥
యథాఽఽదర్శో మలేనాన్ధ్యం  యాతి తద్వదవిద్యయా ।
బ్రహ్మాఽఽవృతం  తతో మర్త్యా విముహ్యన్తి ముహుస్తయా ॥ ౬॥
ఇన్ద్రియాణి  మనోఽహన్తా బుద్ధిర్వర్ష్మేత్యమూని   చ ।
కార్యాణి విద్ధ్యవిద్యాయాస్తతస్తత్కారణం  జహి ।
కార్యాణి స్వయమృచ్ఛన్తి ప్రణాశం  కారణాత్యయే ॥ ౭॥
ఇతి చతుర్థోఽధ్యాయః  సమ్పూర్ణః  ।

౫ విశ్వస్వరూపమ్
Chapter V - The nature of the Universe

గురురువాచ ।
నామరూపాత్మకం చైతద్విశ్వమజ్ఞానమూలకమ్   ।
విద్ధి తద్విలయంయాతి స్వాత్మబోధార్యమోదయే ।
ఆత్మభిన్నమసద్విశ్వం మరీచిస్వప్నసన్నిభమ్ ॥ ౧॥
రజ్జ్వామధ్యాస్యతే  సర్పః శుక్తౌ చ రజతం యథా ।
స్థాణౌ  చౌరోఽభ్రవృన్దే  పూర్మృగతృష్ణాసు  చోదకమ్ ।
గగనే నీలిమా చైవ  బ్రహ్మణ్యారోప్యతే  జగత్ ॥ ౨॥
జలమేవ యథా చోర్మిఫేనబుద్బుదరూపతః ।
వివర్తతే సువర్ణం  చ కర్ణికావలయాత్మనా  ॥ ౩॥
మృదేవమత్రకుమ్భాదిరూపతస్తన్తవో   యథా ।
వస్త్రోత్తరీయకౌపీనకఞ్చుకాద్యాత్మనానఘ   ।
తథా బ్రహ్మైకమేవాత్ర   విశ్వరూపం బిభర్తి హి ॥ ౪॥
భావయన్త్యర్భకా దారుద్విపం సత్యం హియూథపమ్ ।

ప్రౌఢాస్తు  తదసత్యత్వం జానతే బాలిశాస్తథా ॥ ౫॥
అనాత్మమాత్రమీక్షన్తే  కిన్తు పశ్యన్తి  పణ్డితాః  ।
కేవలం బ్రహ్మ  సర్వత్ర వివేకోఽస్యాయమాద్దతః  ॥ ౬॥
తత్త్వం జానీహి యత్కృత్స్నం విశ్వం బ్రహ్మణ్యవస్థితమ్   ।
మాయయా తద్బహిర్భాతి వపుస్తే ముకురే యథా ॥ ౭॥
స్వప్నదృష్టం  యథా వస్తు ప్రబోధే  నేక్షతే నరః ।
జీవన్ముక్తస్తథా  విశ్వం బ్రహ్మజ్ఞానే   ప్రతిష్ఠితే   ॥ ౮॥
ఇతి పఞ్చమోఽధ్యాయః సమ్పూర్ణః  ।

౬ మనసః స్వరూపమ్
Chapter VI The Nature of the Mind

గురురువాచ ।
స్రష్టుం   సంహర్తుమప్యేతన్నిమేషేణాఖలం జగత్ ।
మనః శక్నోత్యతో హీదం విచారేణ జహి ద్రుతమ్  ।
వాసనాహననేనైవం  తచ్చాఞ్చల్యజయేన చ ॥ ౧॥
మనో హి వాసనాపుఞ్జం  బ్రువతే  తత్త్వవేదినః ।
జనయన్తి చ తా బన్ధం  వాసనాస్తద్వధస్తతః ॥ ౨॥
విముక్తిమిచ్ఛతావశ్యం కార్యః సర్వాత్మనా భువి ।
వాసనాసు వినష్టాసు  ప్రదీప  ఇవ విన్దతే  ।
ఉపభుక్తాఖిలస్నేహో మనః శాన్తిమనుత్తమామ్ ॥ ౩॥
యథాఽఽత్మనః కృమిః కోశే బధ్యతేఽన్తస్తథా  నరః ।
సంసారాఖ్యమహాజాలే సఙ్కల్పైర్వాసనాగణైః   ॥ ౪॥
చఞ్చలం మన ఏవేహ బలవానాత్మనో రిపుః ।
సృజత్యసఙ్ఖ్యసఙ్కల్పవాసనాస్తత్స్వవృత్తిభిః  ।
అతో బ్రహ్మవిచారేణ  జహి తాస్త్వం నిరన్తరమ్ ॥ ౫॥
ద్వైతవృత్తిష్వలుప్తాసు  బ్రహ్మ  భాతి న చేతసః ।
అతో నాశయ తాః సర్వా బ్రహ్మతేజోఽభివృద్ధయే   ॥ ౬॥
సర్వోపద్రవయోనేశ్చాఽహఙ్కృతేరాస్పదం  మనః ।

అహఙ్కారవినాశే తు మనోనాశః ప్రసిద్ధ్యతి   ।
మనోనాశే హ్యహఙ్కారనాశః సఞ్జాయతే  ధ్రువమ్  ॥ ౭॥
మమతా తవతా చేతి మనఃసృష్టిరుభే  అపి ।
విచారేణ హతే చిత్తే నశ్యన్తీదృశభావనాః  ।
నిబోధ వత్స మనసః ప్రణాశో  మోక్ష ఏవ హి ॥ ౮॥
సఙ్కల్పనాశమేవాహుః సార్థం  చిత్తలయం బుధాః ।
అపునర్భవముత్సాదం సఙ్కల్పానాం మనీషిణః ।
అక్షరం భాస్వరం చాహురవర్ణ్యం  బ్రహ్మణః  పదమ్ ॥ ౯॥
విశోధ్యతే యథా హేమ పావకేన తథా మనః ।
ధ్యానాగ్నినా హి నిర్దగ్ధం   నిర్మలం తాత జాయతే ॥ ౧౦॥
ఇతి షష్టోఽధ్యాయః  సమ్పూర్ణః  ।

౭ సాధనాప్రణాలిః
Chapter VII The Process of Sadhana

గురురువాచ ।
ఆచ్ఛాద్యతే యథా వహ్నిర్భస్మనా చ కృపాణకః ।
కోశేన చ రవిమేధైర్గర్భశ్చోల్బేన   హీరకః ।
మృదా తల్పశ్ఛదేనైవం  బ్రహ్మ  మాంసాస్థిభిర్వృతమ్  ॥ ౧॥
యదాపనీయతే భస్మ తదాగ్నిః సాధు దృశ్యతే ।
యదాభ్రాణి  నిరస్యన్తే తదాఽఽదిత్యః ప్రకాశతే  ॥ ౨॥
యదాపనీయతే కోశః కృపాణో దృశ్యతే తదా ।
యదాస్తరణముత్సృష్టం  తదా తల్పో ను దృశ్యతే ॥ ౩॥
తథైవాజ్ఞానసంవారే   నిరస్తే బ్రహ్మరోధిని  ।
బ్రహ్మబోధేన  సమ్భాస్వద్బ్రహ్మసాక్షాత్కృతిర్భవేత్ ॥ ౪॥
దుగ్ధే న నవనీతం త్వం వ్యాపకం పరిపశ్యసి ।
తదేవ లభసే కిన్తు మథితే పయసి స్వయమ్ ॥ ౫॥
తథా న బ్రహ్మ  శక్నోషి సన్ద్రష్టం   చర్మచక్షుషా ।
ధ్యానేన ద్రక్ష్యసి  బ్రహ్మ  సర్వవ్యాపి త్వసంశయమ్ ॥ ౬॥

స్వీయమాధేహి చిత్తం చ నిరస్తాఖిలకల్మషమ్ ।
అవసాదయ సమ్బన్ధాన్  మనసో బాహ్యవస్తుభిః ॥ ౭॥
సమూలం జహి కామాంశ్చ సఙ్కల్పాంస్త్యజ సర్వశః ।
వినాశయాఖిలాస్తృష్ణా బ్రహ్మధ్యానైకమానసః   ।
అవర్ణ్యప్రభమద్వైతం    బ్రహ్మపీఠం  తదైష్యసి  ॥ ౮॥
అపి తత్త్వమసీత్యస్య మహావాక్యస్య తత్త్వతః ।
అర్థ బుధ్యస్వ జిజ్ఞాసో  స స్యానిఃశ్రేయసాయ  తే ॥ ౯॥
బ్రహ్మాత్మైక్యానుభూతిశ్చ   మహావాక్యోద్భవా పునః ।
సంసారసాగరోత్తారే తాత నౌకాయతే ఖలు ॥ ౧౦॥
సమదృష్ట్యా  వివేకేన సత్సఙ్గేన  స్థిరేణ  చ ।
చిత్తేన న తద్విచారేణ సులభం పరమం పదమ్ ॥ ౧౧॥
యద్భావయతి చిత్తేన నరః సర్వాత్మనా సదా ।
తదేవ జాయతే శీఘ్రం  యథా కీటో మృదాలయే ॥ ౧౨॥
స్థిరాసనే  సమాసీనో నియమ్యేన్ద్రియజాలకమ్  ।
పఞ్చకోశానతిక్రమ్య  శాన్తో ధ్యాయ చ సన్తతమ్ ॥ ౧౩।
స్వయమ్ప్రకాశమేవాహం సచ్చిదానన్దకోఽద్వయమ్  ।
బ్రహ్మాస్మ్యాధారభూతం  చ విశ్వకోశసమూహయోః ॥ ౧౪॥
ఇత్యేవం బ్రహ్మాస్మ్యాభావం  త్వం తైలధారానిభం  కురు ।
స్నాయన్నశ్నన్ శ్వసన్ గచ్ఛన్ స్వపన్ క్రీడంశ్చ  సంలపన్ ॥ ౧౫॥
యావద్బ్రహ్మావబోధం హి విన్దసే  తావదాచర ।
విచారం బ్రహ్మణోఽప్యేవం  సద్వృత్తమృషిసఙ్గతిమ్  ॥ ౧౬॥
అహమ్బ్రహ్మాస్మివాక్యస్య ధ్యాయం ధ్యాయమనుత్తమమ్ ।
యదర్థం  సతతం బ్రహ్మాకారవృత్తిం  చ పుష్యసి ॥ ౧౭॥
ఆత్మాన్తఃకరణాచ్ఛుద్ధసత్త్వాత్తర్హి   ప్రసిద్ధయతి   ।
బ్రహ్మజ్ఞానం   స్వయం సర్వనిగమాఖిలశీర్షకమ్  ॥ ౧౮॥
ఓమిత్యేకాక్షరం ప్రాహుః  ప్రతీకం  బ్రహ్మణః  పరమ్ ।
తదేవ వ్యాహృతిః శక్తేస్త్రయీసారశ్చ   విశ్రుతః  ॥ ౧౯॥
నిర్భయామరతాతీరప్రాపణే  తరణిశ్చ తత్ ।

ధ్యాయతో భక్తిభావేన ప్రణవం  వత్స సర్వదా ॥ ౨౦॥
అభ్యాసేనాత్మనో బ్రహ్మవిచారం  సహజం కురు ।
తదైవ  తే మనస్తిష్ఠేదాత్మనో  నిపుణం వశే ।
నశ్యన్తి  మనసో బ్రహ్మవిచారేణ  మలాని హి ॥ ౨౧॥
కోఽహం కుతో జగజ్జాతం  కథం జన్మమృతీ పునః ।
బన్ధమోక్షౌ  చ కావేవం మీమాంసామనిశం కురు ।
తదా హి శాశ్వతానన్దపదం  యాస్యసి చాక్షతమ్ ॥ ౨౨॥
యది తే బ్రహ్మసంలిప్సా  లక్ష్యతృష్ణాం  వినాశయ ।
దూరీకరోషి చాత్మానం విషయేభ్యో యథా యథా ।
తథా తథా త్వయి బ్రహ్మతేజో  వత్స ప్రదీప్యతే  ॥ ౨౩॥
రాగద్వేషరుషాఽహతామానైర్యది  న ముచ్యసే ।
పద్మాద్యాసన సంవిష్టోఽప్యేకాహం  నైవ  శక్నుయాః ।
సమాధిం తర్హి నిర్వేష్టం  కదాపీహ నిబోధ తత్ ॥ ౨౪॥
విలాపయ వచశ్చిత్తే చిత్తం  బుద్ధౌ చ శేముషీమ్ ।
తత్సాక్షిణి పరాం శాన్తిముపభుక్ష్వ తతః పరమ్ ॥ ౨౫॥
సన్నియమ్యేన్ద్రియగ్రామం   సదోద్యద్భావనాం జహి ।
నిమజ్జయ  మనోఽన్తస్థే బ్రహ్మణ్యేవమతన్ద్రితః   ।
యేనానుభవితుం స్వస్య బ్రహ్మణైక్యం   త్వమర్హసి  ॥ ౨౬॥
చతుఃసాధనసమ్పత్యా యుక్తో వాచం నియమ్య చ ।
సంహృత్య సకలా ఆశాః శ‍ృణు వేదసరస్వతీమ్ ।
విచిన్తయ శ్రుతం  సమ్యగ్ధ్యాయంశ్చైహ్యాత్మవేదనమ్   ॥ ౨౭॥
నిర్వికల్పే సమాధౌ హి సుబోధం బ్రహ్మ  నిశ్చితమ్ ।
బ్రహ్మణ్యేవ  విలీనే స్యాత్సమాధిః శుద్ధమానసే  ॥ ౨౮॥
పరే బ్రహ్మణి  విజ్ఞాతే  నిర్వికల్పసమాధినా ।
భిద్యతే హృదయగ్రన్థిః   కామోఽవిద్యా చ కర్మ చ ॥ ౨౯॥
వినా సమ్పూర్ణవైరాగ్యాత్సమాధిస్తే   న సిద్ధ్యతి  ।
సమాధిం చాత్మనో బోధో వినా తే నైవ  జాయతే ।
అన్తరా చాత్మసంవేదం సమ్యఙ్మోక్షో న సిద్ధ్యతి  ॥ ౩౦॥

ఇతి సప్తమోఽధ్యాయః సమ్పూర్ణః  ।

౮ జ్ఞానాజ్ఞానస్వరూపమ్ 
Chapter VIII Ignorance and Wisdom

గురురువాచ ।
అహం కాయో మదీయోఽయం దేహశ్చేయం సతీ మమ ।
పుత్రోఽసౌ  మే చ విప్రోఽహం  స్థూలోఽహం  పణ్డితోఽప్యహమ్  ।
కృష్ణోఽహమితి  మన్యేత యః స బద్ధోఽజ్ఞ  ఏవ చ ॥ ౧॥
నాహం దేహస్త్వహం సర్వవ్యాప్యమయోఽవికార్యహమ్ ।
అఖణ్డశ్చ  స్వతన్త్రోఽస్మి  సచ్చిదానన్ద ఏవ చ ॥ ౨॥
స్వయమ్భూర్బ్రహ్మ చాస్మీతియో భావయతి తత్త్వవిత్ ।
స జ్ఞానీ  చ మహర్షిశ్చ  స ముక్తో భవబన్ధనాత్  ॥ ౩॥
కర్మాకార్షమిదం  చాహం సోఽహంయామి సురాలయమ్ ।
ఉపాభుజీదృశాన్ భోగాన్ ఇతియో వేత్తి సోఽబుధః ॥ ౪॥
నాహం కర్తా న భోక్తాపి సాక్షీ కేవలమస్మి తు ।
కరోతి ప్రకృతిః  కర్మేత్యాహ యః స ఋషిర్బుధః ॥ ౫॥
ఇతి అష్టమోఽధ్యాయః  సమ్పూర్ణః  ।

౯ పఞ్చకోశః
Chapter IX The Five Sheaths

గురురువాచ ।
అసావన్నమయః కోశః పఞ్చభూతాత్మకః స్మృతః ।
ఆద్యన్తవాన్ జడః కార్యస్తత్త్వం  న ప్రాణకోశకః  ॥ ౧॥
మలసాన్ద్రోఽప్యతో  న త్వం కోశోఽయం పార్థివాఙ్గభృత్   ।
త్వమస్య వర్ష్మణః  సాక్షీ తద్రహస్యమిదం  శ‍ృణు ।
నాహం శరీరమేవాస్మి బ్రహ్మాహం  కేవలం త్వితి ॥ ౨॥
అథ ప్రాణమయః  కోశో రజోగుణసముద్భవః ।
ఆగన్తవాన్ జడ కార్యస్తత్త్వం  న ప్రాణకోశకః  ॥ ౩॥

అస్య కోశస్య సాక్షీ త్వం తద్రహస్పమిదం  శ‍ృణు ।
నాహ ప్రాణమయః  కోశో బ్రహ్మాహం  కేవలం త్వితి ॥ ౪॥
యోఽయం మనోమయః కోశః స చ సత్వగుణోద్భవః ।
ఆద్యన్తవాన్ జడః కార్యస్తత్త్వం  నైవ  మనోమయః ॥ ౫॥
అస్య కోశస్య సాక్షీ త్వం తద్రహస్యమిదం  శ‍ృణు ।
నాహం మనోమయః కోశో వహ్మాహం కేవలం త్వితి ॥ ౬॥
యోవిజ్ఞానమయః  కోశః సోఽపి సత్త్వగుణోద్భవః ।
ఆద్యన్తవాన్ జహః కార్యస్త్వం విజ్ఞానమయో  న తత్ ॥ ౭॥
అస్య కోశస్య సాక్షీ త్వం తద్రహస్యమిదం  శ‍ృణు ।
నాహం విజ్ఞానకోశో  హి బ్రహ్మాహ  కేవలం త్వితి ॥ ౮॥
య ఆనన్దమయః  కోశః స చ ప్రకృతిసమ్భవః  ।
అవిద్యాకర్మజన్యోఽపి వ్యభిచారిగుణాన్వితః ॥ ౯॥
జడశ్చాయం త్వమానన్దకోశో  నైవ  భవస్యతః ।
అస్య కోశస్య సాక్షీ త్వం తద్రహస్యమిదం  శ‍ృణు ।
నాహమానన్దకోశోఽపి  బ్రహ్మాహం  కేవలం త్వితి ॥ ౧౦॥
ఇతి నవమోఽధ్యాయః సమ్పూర్ణః  ।

౧౦ జీవనముక్తిరవస్థా
Chapter X The State of Jivanmukti

గురురువాచ ।
పదేఽక్షరే తురీయేయో జీవన్ముక్తః ప్రతిష్ఠితః   ।
సుఖదుఃఖాదిభిర్ద్వన్ద్వైర్న   కదాపి స పీడ్యతే ॥ ౧॥
ఆత్మీయసచ్చిదానన్దస్వరూపేఽనారతం  స హి ।
విశ్రామ్యాతితరామేవం  సుఖేనాత్మేచ్ఛయాటతి ॥ ౨॥
శరీరత్రితయాత్కోశపఞ్చకాదప్యహం  పరః ।
అవస్థాత్రయసాక్షీ   చ శుద్ధచైతన్యకేవలః   ।
ఇత్యేవ సాధుసంవిత్తే జీవన్నపి విముక్తిభాక్ ॥ ౩॥
ఆత్మైవ  సర్వభూతానీత్యేవం యస్తు విజజ్ఞివాన్  ।

జీవన్ముక్తస్య తస్యర్షేర్మోహః  శోకో న కోఽపి వా ।
న విద్యతే ద్వితీయోఽపి యతస్తస్య మహాత్మనః ॥ ౪॥
నిర్దగ్ధసర్వకామో  యో నిహతాహఙ్కృతిర్యతిః ।
అరూపభేదదృక్ శాన్తః సర్వభూతేషు యః సమః ।
మాయాఽజ్ఞానతమోముక్తః  స పరం భాసతే మహాన్ ॥ ౫॥
జీవన్ముక్తః సదానన్దే పరబ్రహ్మణ్యవస్థితః   ।
నిరుద్ధచిత్తవృత్తిశ్చ   స్ఫటికస్వచ్ఛమానసః ।
సోఽహన్త్వమ్భేదభావైశ్చ  నోపలిప్తః కదాచన ॥ ౬॥
విముక్తో యోయతీన్ద్రశ్చ  జితాజ్ఞానమహారిపుః  ।
సదానన్దరహస్యజ్ఞః   స కరార్పితభైక్ష్యభుక్  ।
మూలేషు శాఖినా చాపి స్వపిత్యానన్దనిర్భరః  ॥ ౭॥
స మహర్షిర్న  లోకస్య స్తుతినిన్దే సమీక్షతే ।
యస్యాపి తాడ్యమానస్య శాన్తమేవ మనః స్థితమ్  ॥ ౮॥
అనుగృహ్ణతి  యః పాపానాత్మపీడాకరాన్ముదా ।
సర్వత్ర కేవలం స్వీయమాత్మానం చానుపశ్యతి ॥ ౯॥
యస్య దుఃఖేష్వనుద్విగ్నం సుఖేష్వప్రమదోజ్జ్వలమ్   ।
మనశ్చ సోఽప్యసన్దేహం  జీవన్ముక్తః ప్రకీర్త్యతే   ।
మనస్తస్య ప్రశాన్తం  చ బ్రహ్మాత్మైక్యానుభావతః   ॥ ౧౦॥
జీవన్ముక్తో హి సంస్కారరూపం జానాతి విగ్రహమ్  ।
విదేహముక్తిభాగన్యో నేతి భేదం నిబోధ తమ్ ॥ ౧౧॥
ఇతి దశమోఽధ్యాయః సమ్పూర్ణః  ।

౧౧ బ్రహ్మోపదేశః
Chapter XI Brahma-Upadesha

గురురువాచ ।
న త్వం క్షరమిదం గాత్రం  నాపీదం చఞ్చలం మనః ।
నాపీన్ద్రియాణి  బుద్ధిర్నో  నాపి కారణవిగ్రహః  ।
త్వం వ్యాపకాక్షరం బ్రహ్మేతీదం  బుద్ధవైధి   ముక్తిభాక్ ॥ ౧॥

త్వం ప్రజ్ఞానఘనో   హ్యాత్మా బ్రహ్మ  త్వం చిద్ఘనం  తథా ।
త్వమానన్దఘనశ్చాత్మా  త్వం విజ్ఞానఘనః  పుమాన్ ।
అనుబుధ్య పరం తత్త్వమేతచ్చ భవ ముక్తిభాక్ ॥ ౨॥
అఖణ్డైకరసం  బ్రహ్మ  త్వం చ చిన్మాత్రపూరుషః  ।
అలిఙ్గస్త్వమనఙ్గాత్మా    త్వమరాగో నిరఞ్జనః  ।
అనుభూయ పరం తత్త్వమేతచ్చ భవ ముక్తిభాక్ ॥ ౩॥
దేశకాలాతిగస్త్వం చానాద్యన్తోఽగశ్చ నిఃస్పృహః ।
అవికార్యమరోఽకర్మా త్వమేవ బ్రహ్మ  కేవలమ్ ।
సంవిజ్ఞాయ  పరం తత్త్వమేతచ్చ భవ ముక్తిభాక్ ॥ ౪॥
అభేద్యస్త్వమనంశో చ నిర్జన్మమరణోఽవ్యయః  ।
స్వతన్త్రస్త్వం   స్వయఞ్జ్యోతిరమేయస్త్వం  సనాతనః ।
ఏతబుద్ధ్వా  పరం తత్త్వం విముక్తిం నిర్విశానఘ ॥ ౫॥
త్వమానన్దమయః  సాక్షాత్పురుషో బ్రహ్మ  చిన్మయమ్ ।
జ్యోతిర్మయస్త్వమాత్మా చ బుద్ధ్వేదం  భవ ముక్తిభాక్ ॥ ౬॥
కాయత్రయాచ్చ  భిన్నస్త్వమన్యస్త్వం కోశపఞ్చకాత్ ।
అవస్థాత్రయసాక్షీ   త్వమేతబుద్ధ్వైధి  ముక్తిభాక్ ॥ ౭॥
దోషక్షయవినిర్ముక్తో భేదరోగవివర్జితః  ।
అజరాపరిణామస్త్వం చైతబుద్ధ్వైధి   ముక్తిభాక్ ॥ ౮॥
సర్వేషామన్తరాత్మా యచ్చానాద్యక్షరమవ్యయమ్ ।
అమేయం పరమం వస్తు బ్రహ్మావాఙ్మనసాస్పదమ్  ।
తద్బ్రహ్మైవ  త్వమస్యఙ్గ ధ్యాయంస్తన్ముక్తిభాగ్భవ  ॥ ౯॥
ఇతి ఏకాదశోఽధ్యాయః సమ్పూర్ణః  ।

౧౨ ఆత్మానుసన్ధానమ్
Chapter XII Realisation of the Self

గురురువాచ ।
కచ్చిద్వినష్టో మోహస్తే కచ్చిత్తే గలితం భయమ్ ।
సామ్ప్రతం వత్స సన్దేహో  నిరస్తః కచ్చిదేవ తే ॥ ౧॥

కచ్చిత్త్వం సచ్చిదానన్దస్వరూపే  హ్యవతిష్ఠసే  ।
ఇదానీమాత్మనో యస్మాద్రహస్యం  పరమం మయా ।
వేదాన్తస్య తవాఖ్యాతం సారభూతం త్రయీనిధేః  ॥ ౨॥
శిష్య ఉవాచ ।
భగవన్నధునాత్మానం గురో జానామి నిశ్చితమ్ ।
అహమేవ స్వయఞ్జ్యోతిరద్వయం  చావికారి చ ॥ ౩॥
అరూపం శాశ్వతం విశ్వవ్యాపకం కేవలం విభో ।
అఖణ్డైకరసం  బ్రహ్మ  తేజోరూపమహం పరమ్ ॥ ౪॥
బ్రహ్మాహం  సచ్చిదానన్దం  శుద్ధోఽహమమరోఽవ్యయః  ।
అమేయో నిర్భయోఽకాలో విరక్తో గతివర్జితః  ।
అదేహచిత్తసమ్బన్ధో నిష్కర్మాహమతీన్ద్రియః  ॥ ౫॥
నమస్తే భగవత్పాద త్వయాహం పరిరక్షితః ।
సంసారచక్రతో  ఘోరాత్ త్వత్ప్రసాదేన శాశ్వతః ॥ ౬॥
ఆనన్దశ్చామృతత్వం  చ సంసిద్ధమధునా  ప్రభో  ।
సన్దేహాజ్ఞానసమ్మోహాః   సర్వే మే విలయం గతాః ।
ప్రణామాః  కోటిశః సన్తు భగవస్తే దయానిధే ॥ ౭॥
గురురువాచ ।
య ఇమాం మోక్షగీతాం చ నిత్యమేకాగ్రమానసః  ।
ప్రయతశ్చ  యుతో భక్త్యా పఠనేవానుతిష్ఠతి  ॥ ౮॥
ఉపదిష్టాని  సర్వాణి సోఽమృతత్వం వ్రజేల్లఘు   ।
ఆనన్దం  శాశ్వతం చాపి పరమాం శాన్తిమవ్యయామ్ ।
యత్రాస్తే  బ్రహ్మజిజ్ఞాసా   తత్ర స్యుః శాన్తిసమ్పదః ॥ ౯॥
ఇతి ద్వాదశోఽధ్యాయః సమ్పూర్ణః  ।
ఇతి స్వామీ శివానన్దవిరచితా  అద్వైతవేదాన్తతత్త్వజ్ఞసారదర్శకా  
మోక్షగీతా సమాప్తా ।
ఓం శాన్తిః శాన్తిః శాన్తిః ॥

Thus ends Moksha Gita which gives the essence of

the Advaita Vedanta Philosophy.

Hari OM Tat Sat!

OM Shanti! Shanti!! Shanti!!!

